
 Allsherjarnefnd

Aðalfundur Samtaka sveitarfélaga á Vesturlandi, haldinn í Stykkishólmi, 27. október 2004, leggur fram eftirfarandi ályktanir:

Tekjuþróun sveitarfélaga

Aðalfundur SSV fagnar þeirri endurskoðun sem er hafin á verkaskiptingu ríkis og sveitarfélaga.  Fundurinn minnir jafnframt á að forsendur verkefnaflutnings sé að sveitarfélögum verði tryggðar nægar tekjur til að leysa verkefni sín.  

Ástæða er til að hafa áhyggjur af tekjuþróun sveitarfélaga undanfarin ár. Sveitarfélögin hafa á síðustu árum verið að takast á við sífellt umfangsmeiri og fjárfrekari lögbundin verkefni, svo sem:

· Einsetningu grunnskóla.

· Yfirtöku félagsþjónustu, þar á meðal húsaleigubætur.

· Auknar kröfur í umhverfismálum og fráveitumálum.

· Öldrunarþjónustu, bæði vistunarþjónustu og heimaþjónustu.

· Rekstur tónlistarskóla.

Öll þessi verkefni hafa aukið útgjöld sveitarfélaganna langt umfram tekjuaukningu  þeirra. 

Aðalfundur SSV bendir ennfremur á neikvæð áhrif skattkerfisbreytinga sem koma fram með fjölgun einkahlutafélaga. Þessi þróun hefur skert útsvarstekjur margra sveitarfélaga mjög mikið. Við slíkt geta sveitarfélögin ekki búið án þess að til komi aðrir tekjustofnar sem bæta það tekjutap sem orðið hefur. Jafnframt þarf að tryggja að kostnaðarskipting miðist við raunkostnað en ekki reiknilíkön, t.d. við byggingu framhaldsskóla.

Aðalfundur SSV skorar því á Samband íslenskra sveitarfélaga að leggja  sérstaka áherslu á aukna tekjumöguleika sveitarfélaganna í  

viðræðum við ríkisvaldið um breytta tekjuskiptingu. 

Sameining sveitarfélaga

Aðalfundur SSV lýsir yfir stuðningi við áform stjórnar Sambands íslenskra sveitarfélaga og félagsmálaráðherra um eflingu sveitarstjórnarstigsins. Stærri sveitarfélög eru grundvöllur þess að sveitarstjórnarstigið á Íslandi verði það afl sem nauðsynlegt er til að tryggja áframhaldandi þróun fjölbreyttrar og góðrar þjónustu við íbúana og til að tryggja nauðsynlegar tekjur svo standa megi undir nauðsynlegri þjónustu.  

Málefni fatlaðra

Á undanförnum árum hafa nokkur reynslusveitarfélög farið með málefni fatlaðra. Ljóst er að verulega þarf að auka framlög til þessa málaflokks ef veita á fötluðum viðunandi þjónustu.  

Aðalfundur SSV leggur áherslu á að mörkuð verði skýr stefna í þessum málaflokki og óvissu um verkaskiptingu verði eytt. 

Rekstur dvalarheimila

Aðalfundur SSV skorar á Alþingi, heilbrigðisráðherra og fjármálaráðherra að sjá til þess að daggjöld til reksturs dvalar-og hjúkrunarheimila verði endurskoðuð þannig að jafnræðis verði gætt milli heimila og að fjárhæð daggjalda tryggi eðlilegan rekstrargrundvöll þeirra. Einnig er skorað á stjórn Sambands íslenskra sveitarfélaga að fylgja máli þessu fast eftir enda um að ræða verulegan og vaxandi vanda sveitarfélaga.

Um árabil hafa flest dvalar-og hjúkrunarheimili aldraðra verið rekin með verulegum halla þrátt fyrir að ákvæði laga um málefni aldraðra geri ráð fyrir að daggjöld ríkisins skuli standa undir rekstri þeirra. Að auki hefur ekki verið gætt jafnræðis í framlögum ríkisins til reksturs dvalar-og hjúkrunarheimila í landinu. Minnt er á að nefnd var skipuð til þess að leita lausna á þesum vanda. Engin niðurstaða hefur fengist, því blasir við að reksturinn verði sífellt erfiðari.

Fulltrúar á landsþingi Sambands íslenskra sveitarfélaga

Aðalfundur SSV telur ekki tímabært að breyta  fjölda fulltrúa á landsþingi Sambands íslenskra sveitarfélaga eins og  fram komin tillaga stjórnar SÍS gerir ráð fyrir.  Það að fjölga fulltrúum fjölmennustu sveitarfélaganna endurspeglar ekki þá afstöðu sem ríkjandi hefur verið meðal sveitarstjórnarmanna að efla þurfi landið í heild sinni ekki bara fjölmennustu svæðin.

Nú er yfirstandandi átak til eflingar sveitarstjórnarstigsins. Fyrirhuguð  breyting er átakinu vart til framdráttar eða líkleg til að auka sátt milli dreifbýlis og þéttbýlis á sama tíma og verið er að fækka sveitarfélögum. Aðalfundur SSV telur ekki rétt að gera tillögu um slíka fjölgun landsfundarfulltrúa þegar ekki er ljóst hvernig sveitarfélagamörkum verður háttað, fyrr en að a.m.k 2 árum liðnum. 

Heilbrigðisstofnanir

Aðalfundur SSV leggur áherslu á að skipulag heilbrigðisstofnana taki mið af þeirri sameiningu sveitarfélaga sem áformuð er. Á undanförnum árum hefur sú þróun orðið að frumkvæði ríkisvaldsins að sameina heilbrigðisstofnanir og auka þar með miðstýringu í heilbrigðiskerfinu.

Menningarsamningur 

Aðalfundur SSV ítrekar þá ósk að komið verði á menningarsamningi milli menntamálaráðuneytisins og Samtaka sveitarfélaga á Vesturlandi. Brýnt er að íbúar á Vesturlandi njóti jafnræðis á við aðra í opinberum fjárveitingum til menningarmála. Blómlegt menningarlíf er nauðsynlegt til þess að svæðið eflist og ein meginforsenda þess að íbúum á svæðinu fjölgi á næstu árum. 

Háskólar

Aðalfundur SSV fagnar þeirri uppbyggingu sem orðið hefur á starfsemi háskóla á Vesturlandi. Fundurinn leggur áherslu á að áfram verði unnið að eflingu háskóla og rannsóknastofnana á Vesturlandi. Fagna ber sameiningu og flutningi stofnana landbúnaðarins að Hvanneyri undir Landbúnaðarháskóla Íslands.

Aðalfundurinn skorar á ríkisvaldið að tryggja fjárveitingar til rekstrar og rannsóknarstarfseminnar á Bifröst og Hvanneyri. Brýnt er að framlög ríkisins til þessara stofnana séu sambærileg við það sem gerist annars staðar á landsbyggðinni. Þá hvetur aðalfundurinn til að framhald verði á þessari uppbyggingu þekkingarstarfsemi til hagsbóta fyrir allt Vesturland. Til þess að svo megi verða þarf að efla hvers konar rannsóknarstarfsemi.

Framhaldsskólar

Aðalfundur SSV fagnar opnun Fjölbrautaskóla Snæfellinga  sem mun án efa hafa jákvæð áhrif á búsetuskilyrði á Snæfellsnesi. Fundurinn hvetur til samstarfs framhaldsskóla á Vesturlandi.

Tónlistarnám á framhalds- og háskólastigi

Aðalfundur SSV hvetur til þess að sem fyrst náist samkomulag milli ríkis og sveitarfélaga um að ríkið annist tónlistarkennslu á framhaldsskólastigi.  

Fundurinn vill leggja áherslu á að sambærileg verka- og kostnaðarskipting ríkis og sveitarfélaga gildi um tónlistarnám og annað nám, þ.e. grunnnám er á vegum sveitarfélaga en framhalds- og háskólanám á vegum ríkisins. Ástæða er til að benda á að lögin um fjárhagslegan stuðning við tónlistarskóla frá 1985 gera ráð fyrir almennum rekstri tónlistarskóla en ekki sérskólum sem annast tónlistarnám.

Ríkisútvarp

Aðalfundur SSV beinir því til stjórnvalda að komið verði á fót svæðisútvarpi eða svæðisstöð fyrir Vesturland og krefst þess að Vesturland sitji við sama borð og aðrir landshlutar.

Svæðisútvörp starfa nú í öllum landsfjórðungum nema á Vesturlandi. Því er afar brýnt að tryggja hlut Vesturlands í umfjöllun ríkisfjölmiðla.

Kjaradeila grunnskólakennara og sveitarfélaga

Aðalfundur SSV skorar á samninganefnd Kennarasambands Íslands að semja nú þegar við  launanefnd sveitarfélaga og leysa þann hnút sem kjaradeilan er í. Kjör grunnskólakennara hafa batnað eftir að sveitarfélögin tóku við rekstri grunnskólanna. Með tilboði sínu  hefur launanefndin fyrir hönd sveitarfélaganna lýst yfir vilja sínum til þess að sú þróun haldi áfram. Velferð íslenskra grunnskólabarna krefst þess að verkfallið verði leyst án tafar.
Lagabreyting á lögum SSV samþykkt.
Atvinnu-og byggðamálanefnd

Aðalfundur Samtaka sveitarfélaga á Vesturlandi haldinn í Hótel Stykkishólmi, 27. október 2004 leggur fram sér eftirfarandi ályktanir um atvinnu og byggðamál:

Aðalfundur SSV leggur áherslu á mikilvægi atvinnuþróunar-starfseminnar og telur hana einn af hornsteinum þess að atvinnustarfsemi á landsbyggðinni eflist.

Byggðaaðgerðir

Aðalfundur SSV vill minna stjórnvöld og þingmenn Norðvesturkjördæmis á nauðsyn byggðaaðgerða á Vesturlandi. Við gerð nýrrar byggðaáætlunar verður að gera kröfu til þess að Vesturland standi jafnfætis öðrum landshlutum í atvinnuuppbyggingu. Nauðsynlegt er að minna á að þrátt fyrir öfluga uppbyggingu á stóriðju á Grundartanga og jákvæð áhrif háskólasamfélgsins á Borgarfjörð, hafa önnur svæði Vesturlands ekki farið varhluta af samdrætti í landbúnaði og sjávarútvegi og því nauðsynlegt að taka tillit til þess við gerð nýrrar byggðaáætlunar.

Aðalfundur styður umsókn Grundarfjarðarhafnar að gerast aðaltollhöfn.

Aðalfundur beinir því til sjórnar SSV að kanna hvort hag sauðfjárræktar á Vesturlandi væri betur borgið ef þar væri starfrækt sláturhús.

Aðlögun skattakerfisins

Aðalfundur SSV vekur athygli á því að stöðugt fleiri nýta sér bætt samgöngukerfi og sækja atvinnu um langan veg. Núverandi skattaumhverfi tekur lítt tillit til þessarar þróunar. Aðalfundur SSV hvetur fjármálaráðherra til þess að láta skoða hvaða breytingar er hægt að gera til að skattaumhverfið standi ekki gegn þessari jákvæðu búsetuþróun og má þar sérstaklega nefna þætti eins og ferðakostnað til og frá vinnu og skiptingu útsvars milli sveitarfélaga.

Ferðaþjónusta
Aðalfundur SSV haldinn í Stykkishólmi, fimmtudaginn, 27. október 2004, lýsir ánægju sinni með, þrátt fyrir tímabundna erfiðleika, mikla uppbyggingu ferðaþjónustu á Vesturlandi og telur að ferðaþjónustunnar bíði mörg tækifæri í náinni framtíð í landshlutanum ekki síst í ferðaþjónustu hjá bændum.

Aðalfundur SSV fagnar einnig vottun sem sveitarfélögin á Snæfellsnesi hafa fengið frá Green Globe 21 á svæðið sem umhverfisvænan áfangastað ferðamanna. Aðalfundurinn telur vottunina vera mikið framfaraskref og bera vitni um frumkvöðlahugsun Snæfellinga. Vottunin mun án efa hafa mikil áhrif á ferðaþjónustu og uppbyggingu hennar á Vesturlandi í framtíðinni. Aðalfundurinn hvetur til þess að þessi mikilvæga viðurkenning verði til að efla atvinnugreinina á Vesturlandi.

Samgöngumál-Samgöngunefnd

Aðalfundur SSV haldinn í Stykkishólmi, 27. október 2004 leggur fram eftirfarandi ályktanir um samgöngumál:

Aðalfundur SSV fagnar:

· Þeim framkvæmdum sem orðið hafa að veruleika á síðustu árum, eins og íbúar og gestir Vesturlands hafa kynnst og fundið fyrir, nú síðast með brúnni yfir Kolgrafarfjörð, svo eitthvað er nefnt.

· Átaki til að fækka einbreiðum brúm.

· Að áfram verði unnið samkvæmt gildandi Vegaáætlun þar sem mörg mikilvæg verkefni eru á framkvæmdaáætlun á Vesturlandi.

Aðalfundur SSV bendir á:

· Að í Norðvesturkjördæmi er engin þensla eða offramboð á atvinnu og því óraunhæft að samdráttur verði á vegafé í kjördæminu.  Aukafjármagn hefur ekki farið í vegakerfi Vesturlands á liðnum arum.

· Nauðsyn þess að viðhalda því vegakerfi sem nú þegar hefur verið byggt upp.

Aðalfundur SSV leggur áherslu á eftirfarandi atriði sem ekki eru röðuð í forgangsröð:

· Að hraða uppbyggingu þjóðvegar 1 í Norðurárdal, eins og kostur er.

· Að leggja fjármagn í að ljúka uppbyggingu vegar um Fróðárheiði og Útnesveg.

· Að auka fjármagn til uppbyggingar og viðhalds tengivega, safnvega og styrkvega.

· Að hraða uppbyggingar vegar um Svínadal í Dölum.

· Að lagfæra gatnamót Varmalands og Borgarfjarðarbrautar.

· Halda áfram uppbyggingu á Skorradalsvegi.

· Að allir vegir með yfir 100 ÁDU (bílar/dag/ár) verði lagðir bundnu slitlagi á allra næstu árum.  Aðrir vegir lagðir unnu malarslitlagi.

· Að tryggt verði nægt fjármagn til áframhaldandi lagfæringa á þjóðvegi 1 í gegnum Borgarnes og til uppbyggingar á aðreinum að þjóðvegi 1 við Brúartorg.

· Að tryggja fjármagn til girðinga meðfram öllum þjóðvegum landsins og veghaldara verði skylt að sjá um viðhald á öllum girðingum meðfram vegum sem hafa meira en 300 SDU (Sumardagsumferð)

· Að leita verði leiða til að lækka verulega gjaldið í Hvalfjarðargöngin og tekur undir rökstuðning í þingsályktunartillögu Guðjóns Guðmundssonar sbr. Þingskjal nr. 75.  Stjórn SSV verði falið að vinna áfram að málinu.

Aðfundur SSV hvetur til þess að:

· Að hraðað verði tengingu Sundabrautar, sem er mikið hagsmunamál Vesturlands og þá einnig alls Norðvesturkjördæmis.

· Að halda áfram við endurbætur á vegi milli Vestur og Suðurlands um Uxahryggi og Lundarreykjadal.

· Að hraðað verði að úrbótum vega á Skógaströnd, Fellsströnd og á Laxárdalsheiði.

· Farið verði betur í undirbúningsrannssóknir á vegstæði yfir Grunnafjörð.

· Að þjóðvegir nr. 502 og 504  verði endurbyggðir með bundnu slitlagi. Vegargerðin, heimamenn og þingmenn nái samkomulagi um forgangsröð.

· Að gert verði átak við gerð hjáreina á þjóðvegi 1 við fjölfarin gatnamót eins og t.d. við mynni Hvalfjarðarganga.

Fjarskiptamál

Aðalfundur SSV fagnar þeim áföngum sem þegar hafa unnist í fjarskiptamálum. Fundurinn skorar á Símann og önnur fjarskiptafyrirtæki að sjá til þess að verðskrá og flutningsgeta þeirra stuðli ekki að rýrari samkeppnisstöðu einsstakra landssvæða gagnvart öðrum. Það er forsenda þess að fjarvinnsla á landsbyggðinni sé raunhæfur kostur. Einnig minnir fundurinn enn og aftur á nauðsyn þess að þétta GSM senda á landsbyggðinni enn frekar.

Fjárhagsnefnd

Ársreikningur
Fjárhagsnefnd fór yfir ársreikning SSV fyrir árið 2003. Ársreikningurinn hefur verið kynntur og er rekstrarniðurstaða jákvæð um kr. 1.004.599 og ekki eru gerðar athugasemdir við hann af hálfu nefndarmanna. Nefndin leggur til við aðalfund SSV að ársreikningurinn verði samþykktur. 

Fjárhagsáætlun
Fjárhagsnefnd fór yfir fjárhagsáætlun SSV fyrir árið 2005 gert er ráð fyrir að rekstrartekjur verði 43.547 milljónir og rekstrargjöld 43.300 milljónir og rekstrarniðurstaða eftir fjármagnsliði jákvæð um 247 þúsund. Tillaga er um að árgjöld sveitarfélaga verði óbreytt frá fyrra ári, þar sem sveitarfélög með færri íbúa en 200 greiði fast árgjald kr. 35.000 og sveitarfélög með íbúa 200 og fleiri greiði fast árgjald kr. 200.000. Öll sveitarfélög greiði árgjald kr. 600 á íbúa. Tillaga miðast við íbúafjölda sveitarfélaganna 1. desember 2004.

Fjárhagsnefnd leggur til að fjárhagsáætlun með tillögu um árgjald verði samþykkt.

Stjórn og nefndir -Aðalfundur SSV 2004

Kristján Sveinsson 
Jón Pálmi Pálsson

Helga Halldórsdóttir 

